
Илми адабиётшиносӣ дар заминаи мероси таърихӣ ва манбаъҳои дигар 
ташаккул ёфта, пайванди адабиёт ба воқеияти замонро мавриди пажуҳиш 
қарор дода, ҷиҳати фаҳму дарки муаммоҳои адабию илмӣ мусоидат 
менамояд. Дар ҳамаи давраҳои таърихӣ ва дилхоҳ сохти идорӣ адабиёт 
қудрати тафаккурсозӣ дорад ва аз ҷумлаи қавитарин шакли шуури ҷамъиятӣ 
мебошад. Аз таҷриба ва сабақи таърих бармеояд, ки адабиёт дар танзими 
низоми идорӣ ва ҷамъиятӣ, баланд бардоштани ҳувияти миллӣ, дифоъ аз 
марзу буми Ватан ва боло бурдани завқи бадеию эстетикии ҷомеа яке аз 
воситаҳои асосист. Аз ҷониби дигар, адабиёт ва фарҳанги пурғановати 
тоҷикии форсӣ дар марҳилаҳои гуногуни таърихӣ ба адабиёт ва фарҳанги 
дигар халқҳо низ ғановат ва уствуворӣ бахшидааст. Таҳқиқи чунин масоил, 
яъне равобити адабии миёни халқҳо яке аз самтҳои пажуҳишӣ буда, дар ҳоли 
такомул ва ташаккул қарор дорад.

Ба омӯзишу таҳқиқи осори шоирони форсигӯй, аз ҷумла Алишери 
Навоӣ, ки ба фарҳангу адабиёти тоҷикии форсӣ ғановат бахшида, аз ин 
ганҷинаи адабӣ баҳраҳо бурдааст, машғул гардидан кори хеле муҳим ва 
заруру саривақтист. Диссертатсияи Додарова Тобонбй Шерхоновна ба 
таҳқиқи масоиле бахшида шудааст, ки воқеан, муҳим ва дархури замон буда, 
ин ба шиносномаи ихтисоси илмии 10.01.01 - Адабиёти тоҷик; равобити 
адабӣ комилан мувофиқат менамояд.

Агар ба пешинаи таҳқиқи мавзуъ мутаваҷҷеҳ гардем, маълум мешавад, 
ки шинохти ҳунари шоирии Алишери Навоӣ ҳанӯз дар замони зиндагиаш аз 
ҷониби Мавлоно Абдурраҳмони Ҷомӣ оғоз ёфта, он ба равобити дуҷонибаи 
адабиёти тоҷику ӯзбек дар замонҳои баъдӣ роҳ кушод. Аз тарафи дигар, 
осори адабии Мир Алишер Навоӣ баёнгари равандҳои адабии замонаш буда, 
саҳми ӯ дар ташаккулу таҳаввули ғазал барин анвои ғиноӣ назаррас аст.

Тазкиранигорон, адабиётшиносону шарқшиносон, бахусус, 
муҳаққиқони таърихи адабиёти тоҷик ва ӯзбек доир ба рӯзгору фаъолияти 
адабӣ ва хусусиятҳои поэтикии осори Алишери Навоӣ ибрози назар ва 
таълифоти илмии судманд анҷом дода бошанд ҳам, дар ин замина, ғазалиёти 
«Девони форсӣ»-и Алишери Навоӣ - Фонӣ, ки аз умқи адабиёти бобаракати

форситаборон маншаъ мегирад, ба сурати иҷмолӣ баррасӣ гардида, таҳқиқу 
омӯзиши ҳамаҷонибаи он аз мадди назар дур мондааст. Ба таъбири дигар, 
оид ба ғазалиёти «Девони форсӣ»-и Алишери Навоӣ ва таъини нақши ӯ дар 
рушду такомули ғазали ин давраи таърихи адабиёти тоҷику форс таҳқиқи 
диссертатсионии бевосита ва мустақим анҷом наёфта, аз аҳаммият ва 
мубрамии мавзуи таҳқиқй гувоҳӣ медиҳад.

Муаллифи диссертатсия мавзуъ, хусусиятҳои бадеӣ, забон ва сабки 
баён ва таъсирпазирии Алишер Навоиро аз адабиёти тоҷик ба риштаи таҳқиқ 
кашида, аҳаммияти кори таҳқиқиашро чунин шарҳ додааст: «...навҷӯию 
навгӯиҳо ва тазмину татаббуву пайравӣ бар ғазалҳои шоирони адабиёти 
форсии тоҷикӣ моро ба дарёфти амиқтари чеҳраи адабии Алишери Навоӣ - 
Фонӣ дар гуфтани ғазали форсии тоҷикӣ раҳнамо хоҳанд шуд. Таҳқиқи 
мавзуъ боз аз он ҷиҳат дорои аҳаммият аст, ки зимни пажуҳиш таъсири 
бевоситаи намояндагони барҷастаи адабиёти форсии тоҷикӣ ба адибони 
халқҳои дигари Осиёи Марказӣ, дар мисоли эҷодиёти Алишери Навоӣ - 
Фонӣ баррасӣ мегардад» (диссертатсия, с. 6).

Навгонии илмии диссертатсия дар он зоҳир меёбад, ки дар 
адабиётшиносии тоҷик бори нахуст таҳқиқи ҷомеи ғазалиёти Алишери Навоӣ 
сурат гирифтааст. Хурсандиовар аст, ки дар навоишиносии Тоҷикистон оид 
ба масоили ташаккул ва таҳаввули анъанаи ғазалсароӣ, татаббуи Навоӣ бар 
ғазали шоирони пешин ва муосиронаш, сохти ғазалиёти форсии шоир ва 
хусусиятҳои сабкию бадеии онҳо чунин кори таҳқиқии мустақим анҷом 
ёфтааст.

Дар диссертатсияи номзадии Додарова Тобонбӣ дар такя ба 
консепсияҳои илмӣ ва осори назарии адабиётшиносони ватанию хориҷӣ 
мавзуъ, бадеият, сабки нигориш ва хусусиятҳои сохтории ғазалиёти Алишери 
Навоӣ таҳқиқ гардида, натиҷаҳои таҳқиқ эътимодноканд. Илова бар ин, 
далелу назарсанҷӣ ва хулосабарориҳои қобили таваҷҷуҳ ба назар расида, 
ҳаҷми маводи таҳқиқу интишорот дар мавзуи диссертатсия, коркарди 
натиҷаҳои таҳқиқ ва асосҳои назарию методологии кор барои дарёфти 
дараҷаи илмии номзади илмҳои филологӣ мувофиқат менамоянд.

Аҳаммияти назарии таҳқиқ дар он зоҳир мешавад, ки маводи 
диссертатсия, натиҷаҳои таҳқиқи илмӣ ва равиши таҳқиқии муаллиф зимни 
таҳқиқи мавзуъ ва масъалаҳои ҳамгуни таърихи адабиёти тоҷику ӯзбек ва 
коргоҳи эҷодии шоирони дигар қобили истифода аст. Аз ин ҷиҳат, 
диссертатсия ба адабиётшиносону мунаққидон, унвонҷӯён ва магистрантону 
донишҷӯён ҳамчун маводи назарии илмӣ ёрӣ расонида метавонад.

2



Додарова Тобонбӣ оид ба мавзуи диссертатсия 10 мақолаи илмӣ ба 
нашр расонидааст, ки аз ин номгӯй 6 мақола дар маҷаллаҳои тақризшавандаи 
Комиссияи олии аттестатсионии назди Президенти Ҷумҳурии Тоҷикистон 
чоп шудаанд. Маводи интишоргардида, ки дар бахши «Нашри таълифоти 
илмӣ дар мавзуи диссертатсия» оварда шудааст, масъалаҳои асосӣ, хулосаи 
пажуҳиш дар фаслу бобҳо ва муҳтавои асосии диссертатсияро инъикос 
менамоянд. Аз ин нуктаи назар, саҳми шахсии довталабро дар ҷараёни 
таҳқиқи мавзуъ ва раванди навоишиносӣ дар Тоҷикистон махсус зикр 
намудан мумкин аст.

Диссертатсияи тақризшаванда аз муқаддима, 3 боб, 9 фасл, 5 зерфасл, 
хулоса, тавсияҳо оид ба истифодаи амалии натиҷаҳои таҳқиқ, рӯйхати 
адабиёт ва нашри таълифоти илмӣ дар мавзуи диссертатсия иборат таркиб 
ёфтааст. Дар фаслу бобҳои диссертатсия шеваи хуби таҳқиқ, далелу 
бурҳоноварӣ ва мубоҳисаю хулосаҳои ҷолиб ба назар мерасанд.

Дар муқаддимаи диссертатсия ҳамаи унсурҳое, ки тибқи муқаррароти 
Комиссияи олии аттестатсионии назди Президенти Ҷумҳурии Тоҷикистон 
дар ин бахш овардани онҳо зарур аст, ба назар мерасанд ва бо низоми 
муайян баён ёфтаанд. Довталаби дараҷаи илмӣ дар назди худ мақсаду 
вазифаҳои мушаххас гузошта, нуктаҳои асосиеро ба ҳимоя пешниҳод 
намудааст, ки воқеан, дар илми адабиётшиносии тоҷик, навоишиносии 
Тоҷикистон ва дар самти шинохту таҳқиқи ғазалиёти Алишери Навоӣ 
аҳаммияти хоссаи илмӣ доранд.

Боби аввали диссертатсия «Алишери Навоӣ - Фонӣ ва «Девони 
форсй»-и ӯ» унвон дошта, аз се фасл таркиб ёфтааст. Муаллифи 
диссертатсия дар фасли аввали ин боб дар таҳқиқи масъалаи навоишиносӣ 
дар Тоҷикистон кӯшиш ба харҷ дода, осори илмии устод Садриддин Айниро 
оғози навоишиносӣ дар Тоҷикистон арзёбӣ намуда, қайд мекунад, ки «...дар 
навоишиносии тоҷик дар баробари аз аввалинҳо будан, бо саҳми вофир, 
хидмати арзанда ва пажуҳишҳои пурқимати худ корҳои шоистаи бесобиқа ба 
мерос гузоштааст» (диссертатсия, саҳ. 19).

Дар фасли мавриди назар аз осори илмию заҳматҳои Ш. Ҳусейзода, А. 
Мирзоев, X. Мирзозода, Р. Ҳодизода, А. Афсаҳзод, Р. Мусулмонқулов, С. 
Воҳидов, У. Каримов, А.М. Хуросонӣ, А. Абдуқодиров, Б. Мақсудов, А. 
Насридинов, Э. Шодиев, А. Худойдодов ва дигарон ёдовар шуда, ишора 
мекунад, ки дар таълифоти ин гурӯҳи адабиётшиносону муҳаққиқон бештар 
ба муносибату равобити эҷодии Мавлоно Абдурраҳмони Ҷомӣ ва Алишери 
Навоӣ таваҷҷуҳ зоҳир шудааст.

Дар фасли дуюми боби якум рӯзгору осори Алишери Навоӣ - Фонӣ ба 
шакли мухтасар баррасӣ гардида, дар он ба масъалаи омӯзиши забони 
форсии тоҷикӣ аз ҷониби Алишери Навоӣ таваҷҷуҳи махсус зоҳир шудааст.

Дар фасли сеюми боби аввали диссертатсия масъалаҳои марбут ба 
мавқеи «Девони форсӣ» дар эҷодиёти шоир ва чопу интишори он ба таҳқиқ 
фаро гирифта шудаанд. Додарова Тобонбӣ аз кӯшиш ва эҳтимоми 
адабиётшиноси эронӣ Рукниддини Ҳумоюнфаррух ва дар асоси дастхатҳои 
нусхаи теҳронию ду нусхаи ҳиротӣ ба чоп расидани «Девони форсӣ» ёдовар 
шуда, онро матни комилтар маънидод менамояд. Ҳамчунин, дар кор дар 
бораи ду нусхаи хаттии «Девони форсӣ» дар Китобхонаи миллии Фаронса, 
нусхаи Китобхонаи Маҷлиси Шурои миллӣ дар Эрон, нусхае дар Туркия, ду 
нусха дар Ҳирот ва чанд нусхаи хаттии ин девон сухан ба миён омада, ба 
андешаи муаллифи диссертатсия, «баъзе камиштибоҳу баъзе серғалат анҷом 
дода шудаанд». Муҳаққиқ «Девони Фонӣ»-и таҳиянамудаи Сайид Аббос 
Растохези Сончаракӣ ва «Девони форсӣ»-и нашрнамудаи Алии Муҳаммадии 
Хуросониро матнҳои боэътимодтари ашъори форсӣ-тоҷикии суханвари 
зуллисонайн меҳисобад (диссертатсия, саҳ. 57). Дар диссертатсия асосан аз 
ҳамин ду нашри девони шоир мисолҳо оварда шудаанд.

Боби дуюм «Суннат ва навоварӣ дар «Девони форсӣ»-и Алишери 
Навоӣ - Фонӣ» ном дошта, аз се фасл ва ду зерфасл фароҳам омадааст. Дар 
фасли аввал масъалаи анъанаи ғазалсароӣ дар адабиёти форсии тоҷикӣ то 
асри XV таҳқик гардидааст. Фасли дуюми ин боб ба таъину таҳқиқи масоили 
марбут ба татаббуъ ва назирасароӣ дар «Девони форсӣ»-и Алишери Навоӣ - 
Фонӣ иртибот дошта, муаллиф дар ин фасл таҳлилу баррасиҳои қобили 
таваҷҷуҳ дорад. Дар ин фасл пайравӣ ва назираҳои Алишери Навоӣ ба 
Саъдии Шерозӣ, Хоҷа Ҳофиз, Амир Хусрави Деҳлавӣ, Хоҷа Ҳасани Деҳлавӣ, 
Салмони Соваҷӣ, Шайх Камоли Хуҷандӣ, Мир Суҳайлӣ, Мавлоно Шаҳобӣ, 
Мир Вафоӣ, Мавлоно Шоҳии Сабзаворӣ, Ҳусайни Ғӯрӣ, Қосими Анвор, 
Сайфии Турк, Султон Ҳусайни Бойқаро ва Мавлоно Абдурраҳмони Ҷомӣ 
мавриди таҳлилу пажуҳиш қарор гирифтаанд. Додарова Тобонбӣ дар ду 
зерфасли фасли дуюм теъдоди татаббуъ ва назираҳои Алишери Навоиро бар 
ғазалиёти шоирони мазкур бо ҳисоби оморӣ мушаххас намудааст.

Диссертант дар фасли сеюми боби дуюм («Ғазалҳои мухтареи 
Алишери Навоӣ - Фонӣ дар «Девони форсӣ» ва сохту муҳтавои онҳо») ба 
баррасии ҷанбаи сохторӣ ва муҳтавои ғазалиёти ибтикории шоир 
пардохтааст. Ба андешаи ӯ, ғазалҳои ибтикории шоир аз 5 то 11 байтро фаро 
гирифта, байтҳои матлаъ, мақтаъ, тахаллус ва вазну қофияи муайян ҷузъи

муҳимму сохтори композитсионии онҳоро ташкил дода, ба мазмуну 
муҳтавои ғазалиёти шоир таъсиргузоранд.

Боби сеюми диссертатсия «Мавзуъ, сохт ва хусусиятҳои сабкию 
бадеии ғазалиёти «Девони форсӣ»-и Алишери Навоӣ — Фонӣ» унвон 
дошта, дар се фасл ва се зерфасли он хусусиятҳои мавзуӣ, мундариҷавӣ, 
сохторӣ ва сабкию бадеии ғазалиёти шоир таҳқиқ шудаанд. Агар дар фасли 
аввал мавзуъҳои меҳварии ғазалиёти шоир дар пояи мавзуъҳои анъанавии 
адабиёти форсу тоҷик таҳлилу баррасӣ гардида бошанд, дар фасли дуюм 
сохтори ғазалиёти «Девони форсӣ» таҳқиқ шудааст. Муҳаққиқ сохтори 
ғазалиёти шоирро дар асоси чопҳои кобулӣ ва душанбегии «Девони форсӣ» 
матраҳ карда, дар баробари таъини теъдоди абёту мансубиёти ғазалҳо 
масъалаҳои вазн, қофия ва радифро низ таҳлилу таҳқиқ кардааст.

Фасли сеюми боби дуюм ба пажуҳиши «Хусусиятҳои сабкию бадеии 
ғазалиёти «Девони форсӣ»-и Алишери Навоӣ - Фонй» бахшида шуда, 
дар зерфасли аввал забон ва сабки баёни шоир, дар зерфасли дуюм корбурди 
санъатҳои бадеӣ ва дар зерфасли сеюм номвожаҳои нуҷумӣ дар ғазалиёти 
«Девони форсӣ» таҳқиқ шудаанд. Додарова Тобонбӣ масъалаҳои мазкурро 
дар асоси ҳам ғазалҳои татаббуӣ ва ҳам ғазалҳои ибтикорию мухтареи шоир 
таҳлилу баррасӣ намуда, кӯшиш намудааст, ки забону сабки баён ва бадеияти 
ғазалиёти форсии шоирро дар заминаи анъанаи ғазалсароӣ дар адабиёти 
форсу тоҷик мушаххас намояд. Муаллифи диссертатсия корбурди 
истилоҳоти илми нуҷумро дар «Девони форсӣ» яке аз муҳимтарин 
хусусиятҳои сабкию забонии ғазалиёти шоир маънидод менамояд.

Хулосаи диссертатсияи Додарова Тобонбӣ Шерхоновна дар 16 банд 
манзур гардида, истиноди зарурӣ дар охири ҳар банд ба мақола ва таълифоти 
довталаби дараҷаи илмӣ оварда шудааст. Хулоса ва тавсияҳо оид ба 
истифодаи амалии натиҷаҳои таҳқиқ фарогири нуктаҳои асосии баррасишуда 
ва натиҷагирӣ аз фаслу бобҳои диссертатсия мебошанд.

Дар баробари дастовардҳои илмӣ ва муҳокимаю натиҷагириҳои ҷолиби 
таваҷҷуҳ дар диссертатсия баъзе норасоиҳо ба мушоҳида расиданд, ки бо 
нияти пешрафти корҳои таҳқии минбаъдаи муаллиф, зикри онҳоро зарур 
меҳисобем:

1. Ба назари мо, мавзуи диссертатсия ба тасҳеҳ ниёз дошта, ба шакли 
«Мавзуъ ва хусусиятҳои сабкию бадеии ғазалиёти форсии Алишери Навоӣ» 
ва ё «Поэтикаи ғазалиёти форсии Алишери Навоӣ» ифода меёфт, ба мақсад 
мувофиқ буд. Дар ин сурат, дар бахши сарчашмаҳои таҳқиқ нашрҳои 
истифодашудаи «Девони форсӣ»-ро зикр кардан басанда буд. Ҳамчунин,

унвони диссертатсия ба шакли пешниҳодгашта, яъне «Мавзуъ ва хусусиятҳои 
бадеии ғазалиёти «Девони форсӣ»-и Алишери Навоӣ - Фонӣ» масоили 
бобҳои якуму дуюм ва фасле аз боби сеюмро фаро гирифта наметавонад.

2. «Суннати ғазалсароӣ дар адабиёти форсии тоҷикӣ то асри ХУ»-ро 
наметавон дар чаҳорчӯбаи як фасли рисола ба таҳқиқ фаро гирифт ва дар 
ҳаҷми 5 сафҳа матраҳ намуд. Аз як тараф, оид ба ин масъала пажуҳишҳои 
ҷудогона анҷом ёфта, аз ҷониби дигар, аз доираи вазифаҳои таҳқиқие, ки дар 
бахши муқаддима таъин шудаанд, берун аст.

3. Диссертант ду нашри охири девони форсии Алишери Навоӣ - 
«Девони Фонӣ»-и таҳиянамудаи Сайид Аббос Растохези Сончаракӣ ва 
«Девони форсӣ»-и чопнамудаи Алии Муҳаммадии Хуросониро аз матнҳои 
боэътимодтари ашъори форсӣ-тоҷикии суханвари зуллисонайн маънидод 
карда, зимни овардани мисолҳо ба онҳо такя мекунад. Меъёри шинохти 
нашри боэътимод чандон мушаххас набуда, чунин натиҷагирӣ собит 
нагардида, дар кадом асос интихоб гардидани онҳо норавшан мондааст.

4. Ғазалҳои дар пайравии Мавлоно Абдурраҳмони Ҷомӣ эҷоднамудаи 
Алишери Навоиро Раҳим Ҳошим дар маҷмуаи алоҳида нашр намудааст. 
Мутаассифона, истифодаи ин маҷмуа дар диссертатсия ба назар нарасид.

5. Дар фаслу бобҳои диссертатсия, аз ҷумла зимни таҳқиқи татаббую 
пайравӣ ва назираҳои шоир (саҳ. 89-90), сохти ғазалиёт (саҳ. 134) ва умуман, 
таркиби девону масоили дигар хулосаҳои муҳаққиқ бо ҳисоби оморӣ оварда 
мешаванд, ки аз муҳассаноти кори пажуҳишӣ аст. Ин равиш ва ё метод дар 
кори таҳқиқӣ зиёд корбаст шуда бошад ҳам, аммо дар бахши асосҳои 
методологии таҳқиқ методи омор зикр нагардидааст. Ҳамчунин, агар чунин 
натиҷагириҳо дар шакли ҷадвал манзур мегардиданд, ба ин кори таҳқиқӣ 
ҳусни бештар зам менамуданд.

Эродҳои баёнгардида ислоҳшаванда буда, дар корҳои илмӣ-таҳқиқии 
баъдӣ ва ҳангоми чопи рисолаи илмӣ ба назар гирифтани онҳо аз аҳаммияти 
холӣ нахоҳад буд.

Автореферат ва мақолаҳое, ки довталаби дараҷаи илмӣ оид ба мавзуи 
таҳқиқшаванда нашр намудааст, муҳтавои асосии диссертатсияро фаро 
гирифтаанд. Мавзуи интихобнамудаи довталаби дараҷаи илмй ба доираи 
мавзуъ ва масъалаҳои таҳқиқии шиносномаи ихтисоси илмии 10.01.01 - 
Адабиёти тоҷик; равобити адабӣ комилан мувофиқат мекунад.

Коркарди амалии натиҷаҳои таҳқиқ ва нашри таълифоти илмӣ оид ба 
мавзуи диссертатсия ба меъёрҳои муқарраргардида ва талаботи Комиссияи

олии аттестатсионии назди Президенти Ҷумҳурии Тоҷикистон ҷавобгӯ 
мебошанд.

Хулоса, диссертатсияи Додарова Тобонбӣ Шерхоновна дар мавзуи 
«Мавзуъ ва хусусиятҳои бадеии ғазалиёти «Девони форсӣ»-и Алишери 
Навоӣ - Фонӣ» ба талаботи бандҳои 31, 33, 34 ва 35-и Тартиби додани 
дараҷаҳои илмӣ, ки бо қарори Ҳукумати Ҷумҳурии Тоҷикистон аз 30 июни 
соли 2021, таҳти №267 тасдиқ шудааст, ҷавобгӯ мебошад. Дар ин асос, 
муаллифи диссертатсияро ба дарёфти дараҷаи илмии номзади илмҳои 
филологӣ аз рӯйи ихтисоси 10.01.01 - Адабиёти тоҷик; равобити адабӣ 
сазовор донистан мумкин аст.

Муқарризи расмй:
номзади илмҳои филологӣ, дотсенти 
кафедраи назария ва таърихи адабиёти 
факултети филологияи тоҷики 
Донишгоҳи давлатии омӯзгории 
Тоҷикистон ба номи Садриддин Айнӣ Шоев Абдуҳамид 

Абдунабиевич
2-юми феврали соли 2024.

Суроға: 734064, Ҷумҳурии Тоҷикистон, 
шаҳри Душанбе, ноҳияи Исмоили Сомонӣ, 
кӯчаи Сурхоб, 5.
Тел.: (+992) 555-05-15-50.
Е-шаП: 5аугоп80@таП.ш

Имзои Шоев Абдуҳамид Абдунабиевичро
тасдиқ мекунам:
сардори раёсати кадрҳо ва корҳои мамӯ^^-^%^6
Донишгоҳи давлатии омӯзгории 7^/7 раёсати/)\ь^
Тоҷикистон ба номи Садриддин Аина^ Д'о/ Мустафозода

Суроға: 734003, Ҷумҳурии Тоҷикистон,<^^*^ӯ7-
Абдукарим

шаҳри Душанбе, хиёбони Рӯдакӣ, 121.
Тел.: +992(37) 224-13-83; +992(37) 224-18-01.
Е-гпаП: 1п£о@1цри.1).
Сомонаи расмӣ: \у\у\у.1£ри.11 
02.02.2024.

